
Nicolò Felizon  
 
N bachet, n ciapel e n schiap de flinghes 
se cor dò da na man ju per Ramon, 
e pöch dò ju da pont l’é dut n sbralge 
ju per chi che no völ capir rejon. 
 
Progress e revedò tant no ge jiva 
a nosc valent Nicolò Felizon, 
e chi doi sun Ramon i ge tendeva 
percheche no l ge aeva dat rejon. 
 
Tropes valghes reversc l ne contava, 
de canche amò i refudava n stradon 
o cò per cater zocoi i ciuzava 
n Giujef Chiena con n refudon. 
 
A so dit l n’aeva na gran gnoca 
ence l’Eterno junsom Ciarnadoi, 
che dal setcent en ca polver e loca 
da Someda ge porta l velge troi. 
 
Ma del rest la Celeste la l chiamava, 
che no l stajeva ben sun mez Ramon, 
e coscì l’é se n jit per la più curta 
olache torc no i n’é ma biot rejon. 

